L’amore Scherzosu

Scena 1 : Monologu di Carluchju :

Ci vole ch’o vi conti qualcosa... Un ghjornu passendu custì... Vedite  nant’à issu ponte in faccia à u sinemà ? Hè ben custì ! Passava cù trè o quattru amichi in vittura... In più bellaaa .. Tirgu u frenu à manu... chì eiu... sapite... Aghju fattu 10 anni di rallye, hè ghjera classificatu bè hein ! Secondu nant’à più di 10 000 participanti ! 

Dunque tirgu u frenu à manu, mi parte a vittura, vò à minà in u parapettu è caschemu in fiume ! In u mentre chì a vittura s’annegava, sciappu u vetru di a finestra è sortu i m’amichi ch’eranu guasi morti è i ricollu nant’à a strada, li facciu i primi succorsi chì eiu... sapite... Sò statu pompier prufezziunale più di 30 anni in Parigi ! 

In fine... i facciu rinvivì è saltu cù un canapu à leià a vittura, ricolllu nant’à strada è mì! à mi tirgu... chì sapite... Eiu aghju fattu più di 20 anni di musculazione... 

Aghju ancu participatu à Mister france... ah nò! era Mister Univers scusate ! Dunque provu à smarà a mo vittura è ùn partia più ! Custì senza anscià parulla apru u cappò, smontu u mutore... Perchè sapite... eiu sò statu sceffu di meccanica più di 25 anni indè Wolskswagen ! A vittura chì riparte, m’era scurdatu di rifà a muraglietta chì s’era sfatta in pichjendu ! Sortu di a vittura, rifacciu tuttu u muru chì u merre ùn dichi ch’era un tippacciu... chì sapite... Eiu aghju un C.A.P di massuneria !

Dunque ripartimu è ghjunti custì à u focu rossu m’arrestanu i flicchi ! Mi dumandanu “Monsieur les papiers du véhicule”, pensate “I PAPIERS” s’eranu firmati in l’acqua ! È custì contu a mio storia... pensate voi... ùn m’anu credutu sì ! Ci n’hè unu chì facia u giru di a vittura è hà vistu i pneu frusti... Pensate voi cù i pneu frusti vi tombanu hein ! 450 euro d’emenda... ma bon a sera nanzu avia fattu un “kasse” à a banca di Francia è aghju pagatu subitu subitu... ch’ùn vogliu avè storie cù a ghjustizia... Sò un tippu onestu eiu... Quandu sortu u pacchettu di biglietti mi dumanda “ Où vous avez pris tout ça m’sieur ?” custì mi chjappa a pauraccia... aghju passatu a prima è sò partutu à tavuletta ! Cullendu nant’à u corsu vegu una vechjetta chì si facia piglià u saccu è custì sortu ! 

Ma... quessa... a vi cunteraghju una altra volta... !

Scena 2 : Ghjannettu, Mariaseppa, Fiuretta, Marcu, Memmetta, Fiffinu, Nappone, Maddalè è Rusina, appusati in giru à una tavula, criticheghjanu à Carluchju :

· Marcu : Pare vera !

· Mariaseppa : Ma in più a si crede …

· Ghjannettu : È in piu sì sò messi in dui per fà què : goffu, stupitu è buciardu.

· Fiffinu : Chì carnavale !

· Fiuretta : Hè…, hè…, hè…, hè…

· Maddalè : Hè veramente semplicione u tintu.

· Ghjannettu : Ùn serà tantu un semplicione serà piuttostu un bugiardone sì !

· Mariaseppa : Hè sempre à u culu di e donne ma bon ... ùn le cunnosce tantu.

· Nappone : Vi n’arricurdate quand’ellu travagliava per u merre ?

· Memmetta : Iè ! quandu u sgiò Francè avia persu u so gattu neru … 

· Marcu : È l’avia dumandatu di mette affissi di ricerche ind’è tuttu u paese cù u ritrattu di u gattu. Trè ghjorni dopu, affacca una mane à 6 ore per pichjà à a porta à più pudè, cù un misgiu in manu biancu è neru. U merre li dumandò “chì culore hè u mo gattu ?” l’altru rispundì “neru” ; “è quessu quì cume hè ?” è Carluchju rispundì “hannnn …”

· Memmetta : Chì astutone !

· Rusina : Ho, hè bravu quantunque …

· Fiffinu : Ha, per esse bravu, hè vera ch’ellu hè bravu  “mais bon”

· Fiuretta : Tro…, tro…, tro…, tro…

· Maddalè : Troppu bravu.

· Nappone : Talmente bravu ch’ellu hè stupitu !

· Rusina : Nò ! ùn hè micca stupitu !

· Fiffinu : Ùn hà micca inventatu u filu per taglià a pulenda …

· Ghjannettu : Parlendu di pulenda, sapete un ghjornu, ci avia invitatu à manghjà. Dunque ghjunghjimu in casa soia incù Mariasè, ci avia muntatu a sega dicendu chi a so farina pisticcina era a più bona di u mondu è ch’ella vinia da L’Ortale, innò da un paese orezzincu chì ùn mi arricordu più qualessu... è tandu, ci imbranca nantu à l’Orezza, è chì si hà compru a surgente è chì ci hà fattu fà dui palazzi tamanti è chì quand’ella ci garba ci invita à passà quanti mesi ch’ellu ci pare è chì ci hà da fà fà a cunniscenza cù u principe Charles d’Inghilterra chì vene à piglià l’acqua citosa quallà ma chì li hà dettu: “O Carlù, mì, vengu quì à ripusà mi è à fà mi, cù a mo moglie Camilla Rosemary Parker Bowles,  à fà mi una cura di... acqua citosa. Ma m’arricumandu sò INCOGNITO! Ai capitu? 

Infine chì dopu intesu tutte e so tuntie, puru puru passemu in tavula. Dunque manghjemu, u ripastu si passa à pocu pressu bè, benchì a so diciulella, à rombu à rombu di infilarà ne è po di infilarà ne, avia azzuncatu à tutti.  Mariasè si era alluppicata è surnacava chì ci vulia à sente! À mè mi facia propiu cacà è mi venia quella di agguantà lu pè a cannella è fà lu stà zittu pè u sempre!  Cum’è no eramu invitati, ùn vulia fà scandalu, tandu m’arrizzu per andà in cucina (Mariaseppa calmendulu) è sapete ciò CH’AGHJU VISTUUUUUUUUU ?! A SAPETE ?! A Farina ? A pisticcina di a pulenda orezzinca ? A sapete da duv’ella sbarca? MADE IN CHINA ! A farina era CHINESE !

· Mariaseppa : Solu à pensà la mi ghjunghje u vomitu!  ISCIA (face nice di rende).

· Memmetta : Chì vergogna stu tippu !

· Rusina : Avà arrestate appinuccia cù Carluchju.

· Marcu : O Rusina sì innamurata o chè ?!

· Maddalè : Iè, pensu di sì.

· Nappone : Ùn la sapete ancu ? ancu un cecu a vede !

· Rusina (sì pisendu) : Avà mi ne vò !

· Fiuretta : Heu…, heu…, heu…, heu…

Scena  3 : Rusina dichjara u so amore à Carluchju mentre chì, piattate, Mariaseppa, , Memmetta, Maddalè, è Fiuretta assistenu à a scena :

· Rusina : Ah, Carluchju ! Ti circava...

· Carluchju : Iè, ma devu andà... (face per andà si ne.)

· Rusina : Aspetta ! Ti vulia dì qualcosa.

· Carluchju : Iè, ma avà ùn aghju micca u tempu...

· Rusina : Ch'ai da fà ?

· Carluchju : ...Eh ben, aghju à... Euh... Aghju à... fighjà s’è... Euh...

· Rusina : Stà appena quì, chì ti devu parlà ! Hè impurtante ! Face troppu tempu ch'o mi stò zitta.

· Carluchju : Iè, umbèh! Allora, s’ellu face assai, stà ti cusì torna à pena...

· Rusina : (li mostra una carrega) Alò, mì, posa ti quì una cria! Hè una cosa veramente impurtantissima ! Ùn sarai po cusì pressatu... ùn sarai...

· Carluchju : (si posa) Iè, innò, va bè, pusà pusaraghju ma fà prestu chì devu... andà !

(Ma  Rusina sta daretu à ellu è stà muta)

· Carluchju : Allora ? Cosa ci hè ? 

· Rusina : He...

· Carluchju : Aiò, spiccia ti à pena ! O sinnò mi ne vò ! (s'arrizza)

· Rusina : NÒ ! (u piglia per e spalle è u face pusà)

· Carluchju : Allora dì mi !

· Rusina : Ghjè chì... Isse cose custì, sai, noi donne, ùn hè micca faciule à dì...

· Carluchju : Allora stà ti zitta !

· Rusina : Ma ùn possu !

· Carluchju : Allora dì mi !

· Rusina : Ma... Euh... Bon. Và bè. Aghju da parlà.

· Carluchju : Heu...

· Rusina : ...Carluchju... Sì digià statu innamuratu di qualchissia?

· Carluchju : (sembra d'ùn micca capisce) ...Chè ne ?!

· Rusina : I-nna-mu-ra-tu !

· Carluchju : ...Ma quale ?! Eiu ?

· Rusina : Iè.

· Carluchju : Innamuratu ? Eiu ?

· Rusina : Iè.

· Carluchju : Di una donna ?

· Rusina : Ah ! O d'un tippu...

· Carluchju : NÒ ! Eiu di un tippu mai !

· Rusina : Ah ! È di una donna ?

· Carluchju : ...Ah, d'una donna iè. Ancu parechje... Aghju amatu tante donne, è sò statu sempre amatu - da elle ! Aspetta ci hè statu di prima... Rosa, è po Margherita è po Anna Laura, è po Giulia, è po Saveria, è po Lisandrina, è po Francesca... Ma a vita hà fattu chì... (parte ind'è i so delirii) E donne m’anu tumbatu, anu manghjatu i pochi soldi ch’avia è ùn mi resta un francu pè fà cantà un cecu ! 

· Rusina : (bianca) Euh... Iè, capiscu. Ma avà ?

· Carluchju : Avà ? (riflette una stonda. Daretu, ghjunghjenu l'altre donne chjachjerendu, ma videndu li, si tacenu è si piattanu) ...Ah, avà nò.

· Rusina : Và bè ! Eh ben, avà, eu sì !

· Carluchju : Tù... (si volta è a fideghja, stupitu. E donne facenu listessu) Nò ?!

· Rusina : Iè ! Mi sò innamurata di un omu... Veramente... Un omu maiò !

· Carluchju : Ah... (ùn li piace micca tantu sta cunversazione è po si n'impippa, dunque prova à arrizzà si per andà si ne) 

· Rusina : (u piglia per e spalle è u riface pusà) Un omu... Bellu ! Forte !

· Carluchju : Ah... (prova torna)

· Rusina : (u face pusà di novu) Intelligente !

· Carluchju : Ah... (prova torna)

· Rusina : (u face pusà di novu) Hè di u paese ! 

· Carluchju : Ah... (prova torna)
· Rusina : (u face pusà di novu) Hè brunu !

· Carluchju : Ah... (prova torna)

· Rusina : (u face pusà dinù) Hè pusatu davanti à mè !

· Carluchju : Ah... Ma davanti à tè... ci sò eiu... ma eiu... tù... capisci... ùn capisci... ùn ci capiscu... Oimè! (prova torna)

· Rusina : (u face pusà di novu) Sì tù !

· Carluchju : Ah... (prova torna, ma ricasca solu nant'à a carrega attempu ch'ellu capisce. E donne si fideghjanu cù l'ochji spalancati) ...Ha ?!

· Rusina : (avà hè lanciata) Oh, mi ricordu quandu t'aghju vistu per a prima volta... In fatti ùn mi ne ricordu più, eramu zitelli, ma a sò ch’ellu hè statu à issu mumentu custì ch'aghju capitu ch’è tù eri tù l'Omu di a mo Vita !

· Carluchju : (abbalurditu) Ah...

· Rusina : Ai rimarcatu chì tutta a mo vita, tutti issi anni passati sò sempre stata più vicinu pussibule à tè, aghju sempre presu u to partitu, t'aghju sempre sustenutu contru à tuttu! Contru à tutti! Di tutte manere, avii sempre a ragione tù, è facia bè d'ùn ascultà micca i beli di l'altri !

· Carluchju : (sempre abbalurditu) Ah...
· Rusina : O carucciu ! Di sicuru ch’è tu l'avii rimarcatu ! Sì sempre statu gentile cù mè ! È per ricumpensà aghju da diventà a to moglie ! Quandu ci maritemu? 

· Carluchju : (divente impauritu) Ah !

· Rusina : Avemu da avè decine è decine di zitelli !

· Carluchju : (di più in più impauritu) Ah !

· Rusina : Mi teneria cusì forte cum’è a cosa più preziosa di a to vita, è mi ferai l'amore cù...

· Carluchju : (spaventatu, s'arrizza cusì forte ch’ellu lampa à Rusina) Haaaaaaa !

· Rusina : (in terra) Carluchju ? Chì ci hè ?

· Carluchju : (Carlucchjiu dicendu e so verità) Per dì la franch’è chjara ùn mi piaci micca. Perchè à mè mi piacenu e donne grande, cù i capelli longhi, biondi, cù l’ochji turchini, i petti gonfii, è ancu u... (gestu pè insignà u culu)  u cosu! (è si ne và da una parte). 
· Rusina : (Rusina, pienghjendu, si ne và da l'altra parte) Ùn hè micca colpa meia s’è ùn sò micca bionda cù tamanti petti ... Ma prima di feghjà u... cosu di e donne , o Carlù, feghja u core ...

Scena 4 : Monologu di Fiffinu annantu à a so cara Rusina :

Induve hè a mio Rusina 

face un'ora ch'o la cercu

Induve hè a mio regina 

l'avia trovu è l'aghju persa

Tandu corgu à l'addisperu

trascinendu li mio suspiri

poi ci'hè lu mio estru interu

chì pienghje more dapoi eri

Vogliu inventà un caminu
Per esse sempre à lu to latu
È Sfurzà lu me destinu
Per un pezzu di lu to fiatu

Casca la notte è sunnieghja 

Sò solu eu è manchi tù

poi veni ti vecu marchjà

s'alza a matina ùn ci sì più

È voi quì aiutate mi

ùn avete mancu a vergogna 

di guardà mi è di lascià mi 

sò notte è ghjorni ch’o mi lagnu 

Scena 5 : Mariaseppa, Fiuretta, Memmetta, è Maddalè stuzzicanu à Carluchju annantu à a dichjarazione di Rusina :

· Mariaseppa : Pocu bellu sirinatu ch’ella t’hà fattu Rusina o Carluchju !

· Carluchju : Ma chì dici o scimò ?!

· Memmetta : Iè o Carlù t’avemu vistu cù issa bella zitellina, ti piacerà ancu !

· Fiuretta : Scu..., scu..., scu..., scu...

· Mariaseppa : Scusa o Maddalè, chì ghjè a to surella, “mais bon” hè quantunque un fattu ridiculu, mi pare ...

· Maddalè : Perchè, cosa avvete contra issu coppiu ?

· Carluchju : Nò, ma ùn ci hè micca coppiu, ùn ci hè nunda ! Site tutte sceme ! Mi parite intrunate bè! 

· Memmetta : Pianta appenna e to chjachjare, t’avemu vistu, vi avemu intesi à tremindui; site palisati è po basta! Ùn c’hè più nunda à dì. Era Amore piattu ghjè Amore palesu!

· Carluchju : Palesa hè a vostra tuntia! Tutte e scemi ùn sò micca chjosi è sceme, quì, in stu mumentu, ci ne hè è ci ne hè! Ci ne hè tante chìci hè da diventà... scemu! Avete a scenza, cridite mi puru di cascà nant à un tippu cum’è mè. Astutu, apertu, è generosu! Ma s’è vo fate più chè più saraghju ubligatu à purtà vi in tribunale, è tandu, merà, chjò! Chjò! Chjò! I biglietti, i scecchi, u denaru chì ci vulerà à pacà à Carkuchju pè u dannu, u pregiudiziu murale ch’è vo mi fate pate in stu mumentu! Ci hè una parolla oghje chì a dice più chè bè! Le martèlement!
· Mariaseppa : Le martèlement?!

· Carluchju : Euh... le caquètement!

· Memmetta : Le caquètement?!

· Carluchju : Euh... le cliquettement!

· Fiuretta : Le cli... cli... cli?!

· Carluchju : Tù, basta! Vulia dì le harcèlement!  Le harcèlement hè grave mì. In i tempi nò, ma oghje sì! Un dannu maiò. Aghju una parente, per via di le harcèlement, avà ùn travaglia più. Ùn hà più bisognu di travaglià. U so patrone l’arzellava
· Memmetta : L’arzelle e manghjanu in Bastia!
· Carluchju : Tù dinù, basta! U so patrone, dunque,  l’ARCELLAVA è bè! Ella li hà messu una plenta...
· Memmetta : A mo surella seguita i corsi à l’Università in studii corsi in Corti, hè in seconda annata... è bè, una volta hà dettu “a plenta” è u prufessore li hà ripigliata. Hà dettu ch’ellu ci vole à dì una lagnanza!

· Carluchju : Oh! Ma oh! Ma oh! Ma oh! Ma ùn ci hè manera di piazzà ne una, mansa di batachjulone!  À rombu à rombu, ùn la sò po eiu qual’hè chì si hà da lagnà! Perchè ci vole à dì mi la, s’è vo vulete parlà voi, parlate voi ed eiu... mi stòzittu (azezu, crocia e bracce è face u musu, ma un minutu dopu, videndu chì nimu u pricureghja) Allora, contu o ùn contu?
· Mariaseppa : Iè, ma conta, conta, o Carlù, chì conti cusì bè!

· Memmetta : Iè o Carlù, quand’è tù conti tù...

· Fiuretta : Iè o Carlù, quand’è tù con... con...

· Memmetta : Iè quand’è tù conti tù, hè un incantu!

· Carluchju : Anh bon! Allora a mo parente, da ch’ella hà postu a so plenta, hè una signora. Hà toccu a so indemnità per harzellement, è avà ùn face più nunda. Si gode a vita è li falanu in borsa senza ch’ella busgessi mancu un ditu. Hè per quessa chì eiu, e donne, ne aghju à buzeffe! Ma mi garbanu di più quelle chì anu di què (segnu di a manu pè significà i soldi). Allora, Rusina, a curciarellu, (vanu) s’ella si innamurata di mè, sarà ancu nurmale sarà, ma cun mè, aùh! Cun mè... ùn ci sarà mai manera di pensà ch’è no ci possimu... accuppià!

· Mariaseppa : Ma chì arnese allora issu tipu ! Hè quantunque una cosa incridibule! Avà ci face a Santa Nega: (u riface scherzosa) Innò, micca per mè... eiu vogliu sceglie... una signuretta... una signurona... figliola di sgiò... (cambia versu)  Ma vai ch’ùn ci burli à noi, o Carlù! T’avemu vistu... L’avemu tutte vistu è dice sempre di nò ... !

· Fiuretta : Ho..., ho..., ho..., ho...

· Carluchju : Eh fà la finita tù! Ma quant’è tù tartagliuleghji ! Allora, ùn ci avete capitu nunda? Ùn avete capitu nunda, mansa di talpe! Sarà pussibule di esse cusì ceche! Di esse cusìsorde? Allora ùn sapete micca chì tippu ch’ellu hè Carluchju? A sapete cum’elli mi chjamanu à mè, cum’è cugnome? Chè, a sapete? “Carlu Dunnà” mi chjamanu da a banda di i caboulots! Mi cunnoscenu cusì pè i carrughji duv’elle... travaglianu... di notte... e donne... A sapete Dunnà, ciò ch’ella vole dì?
· Fiuretta : Mu... Mu... Mu...

· Memmetta : A mo surella chì hè à l’Università in studii corsi in Corti a mi hà detta: a chjamanu a “muzzatura”. Hè un termine di linguistica. Allora vole dì chì”Dunnà” hè una parolla mozza. Ammuzzata! 

· Carluchju  (sciaccamaneghja): Ma quant’è tù ne sai... Quasi quant’è mè! Ancu eiu, l’aghju fatta a cosa ch’è tù dici... à l’Università di Cosa... ma a vi cunteraghju dopu quella di i mo studii in Cosu... “Dunnà” dunque, hè una parolla tagliata, accurtata è vole dì..

· Fiuretta : Mu... Mu... Mu...

· Carluchju: Dunnaghju!

· Maddalè : Tuttu què hè bellu è bonu o Carlù, ma ùn cambia nunda à l’affare di a to cumbriccula cun Rusina! Faci u malignone ma a sai cum’è mè chè Rusina ti piace ...

· Mariaseppa : O Maddalè lascia lu dì, di tutte e manere a sapemu chì a to surella hè sempre piaciuta à Carluchju ... Tuttu u mondu a sà ! Ancu e ghjalline a sì contanu ... !

· Carluchju : Ma ch’è vo sterpite, ch’è vo crepite, ch’è vo schjattite cum’è e ballotte ! Ma piantate avà,  alè! Alè! Tutte e case! Sciù Sciù! Ma hè pussibule, ùn avete case ?!

· Memmetta : Alè, avà a si piglia à male. Ma per dì la franch’è chjara, ai fattu u to affare o nò ?

· Maddalè : Iè perchè sarebbe ora hein !

· Carluchju : O figlioli, sunnieghjiu o chè ?! Allora, ùn ci ete capitu una sterpa! Eiu ùn sò quellu di una donna sola! Ne aghju tante è tante è tante! Donne ? Ne aghjiu à banghetta ! Ne aghju ancu troppu !

· Fiuretta : Tro..., tro..., tro..., tro...

· Maddalè, Memmetta, Mariaseppa, Fiuretta : Troppu ? (risa di tutte donne) 

· Mariaseppa : Mì à ellu, u fanfarone! Si dice pienu à donne ma, o Carlù, in paese ùn t’emu mai vistu cù una zitella.

· Memmetta : Iè, eiu l’aghju dighjà vistu cù una donna ...

· Mariaseppa, Maddalè, Fiuretta : Avà ?

· Memmetta : Iè, era a so mamma ! (risa di tutte e donne)
· Carluchju : Piantat’à pena ! À mè ùn mi pudete micca muntà a sega ! Ùn mi vidite micca cù e donne perchè ùn sò micca scemu eiu, ùn vogliu micca storie cù i mariti di tutte e mo amiche, Ci piattemu, mi piattu, sò discretu …

· Maddalè : Discretu ? tù ? Allora què ci vulia à sente la! Ùn faci chè parlà, chè fa rimore !

· Mariaseppa : Vi n’arricurdate, per u 14 di Lugliu in paese ?

· Fiuretta : À…, à…, U…, u…, Ballu… !

· Mariaseppa : Iè, à u ballu o Fiurè. È dunque, li hè venuta di un colpu, cusì... si vulia basgià una zitella, una pinzuta. Tutta a serata a zitella si hè imburdata nantu à i soldi di Carluchju, u tintu … À a fine di a serata Carluchju era cum’è un zitellucciu prima di apre i so rigali, a sera di Natale, era tuttu cuntentu.  Piglia è dumanda: “Rientrimu inseme ?” Sicuru di a risposta di sta zitella, cumencia à piglià li a so manu, è a pinzuta dice: “Ah! Non, ça va aller merci”. (risa di tutte e donne)

· Fiuretta : È Pa… Pa…Pa!

· Maddalè : Iè, Papa Noël sarà pè a prussima volta!

· Carluchju : Avà basta ! Mi ne vò !

· Maddalè : Heu o Carlù, stà puru quì. 

· Memmetta : Veni quì, guarda simu tutte quì! Guarda tutte ste donne in giru à tè.

· Mariaseppa : Iè o Carlù, ti tenimu cusì caru... simu bè cun tè... a sai ? (e donne si mettenu in giru à ellu è l’abbraccianu).

Scena 6 : Ghjannettu, Marcu, è Nappone rientranu di a caccia mentre chì Mariaseppa, Fiuretta, Memmeta è Maddalè sò sempre intracciu di stuzzicà Carluchju.

· Carluchju : Iè ma a sò ch’è vo site bè cun mè ... 

· Mariaseppa : O Carlù, face un pezzu ch’aspettu stu mumentu… !

· Carluchju : Hè vera ?

· Mariaseppa : Iè !

· Carluchju : Vulete… heu… forse… heu…

· Memmetta : Vulemu chè o Carlù ?

· Carluchju : Andà una cria in casa meia ?

· Maddalè : Andà in casa toia ?

· Carluchju : Iè !

· Mariaseppa : Bouh... chì prupusizione o Carlù ! Mì eiu mi sente vene u rossu in faccia. Ah, una pruposta simule! Ah innò, ùn pudemu micca ricusà !

· Carluchju : (tuttu cuntentu) Avà ?!

· Memmetta : Iè ghjè vera, simu furtunate quantunque, un tippu cum’è tè...

· Maddalè : Bellu… !

· Mariaseppa : Maiò… !

· Fiuretta : In… int… in… int…

· Memmetta : Intelligente… !

· Carluchju : Alè andemu allora !

· Maddalè : (mustrendu l’omi entrendu annantu à a scena) Mì ! mì ! mì… !

· Memmetta : Mì chì ci sò i nostri mariti chì rientranu di a caccia. (l’omi entrenu nant’à a scena).

· Ghjannettu : (parlendu trà elli) Oh chì partita di caccia, chì tanti safarì in Africa ! 

· Nappone : Ai a ragiò, ùn resta manch’un cignalettu  !

· Marcu : Avemu tombu ancu a Pumbà u curciarellu (risa di i trè maschi).

· Ghjannettu : (mustrendu à Carlù chì prova à scappà) Mirà !

· Marcu : Oh oh oh !

· Nappone : Mì mì mì à Carlù chì scappa !

· Ghjannettu : Carlucciu? Ma chì ci hè? Chì hà ? 

· Mariaseppa : Eramu intraccia di muntà li a sega ... Perchè, sapite ? Rusina li hà fattu una dichjarazione ...

· Nappone : Avà ?!

· Memmetta : Iè, è po dopu, ghjustu prima ch’è vo venissite, cuminciava à azziccà ci è à fà prupuzione à pena... speciale 

· Maddalè : È quandu site ghjunti hà avutu a paura ... 

· Marcu : Sempre intraccia d’azziccà ! 

· Ghjannettu : È pò dopu ùn face nunda.

· Nappone : Ancassà ch’ellu ùn face nunda cù e nostre donne ...

· Ghjannettu : Avà, emu da fà li chjode a so bocca!

· Mariaseppa : O Ghjannè, arresta appenna, ùn hè micca gattivu u corciu ... È po, a macagna và bè,  ma ci vole un limite. 
· Ghjannettu : Cume, ùn hè micca gattivu?! Ùn sò s’ellu hè gattivu o micca ma pretensiunutu hè! Una lezzione, li ci vole! È caccià li a voglia… 
· Maddalè : Ùn lu minate micca, neh?!
· Ghjannettu : Ma quale parla di minà? Pè a lezzione, ùn ci hè bisognu di minà!

· Maddalè : U rispettu hè u rispettu, è ci vole à rispettà a ghjente...

· Memmetta : Ma li pudete fà a paura.

· Ghjannettu : A paura ?

· Memmetta : Iè, cusì ùn ricumencerà più …

· Marcu : Iè, d’accordu, ma cume emu da fà?

(Tutti i persunaghji si mettenu à riflette, à circà una suluzione per impaurisce à Carluchju…)

· Marcu : Eo m’avanzu è li dicu: “Carlucciu! L’indegnu! Ch’è tù morghi senza prete !”

· Ghjannettu : Invece eiu m’avvicingu è dicu: “Ti aghju da strappà a curatella cù i denti!”
(E donne scoppianu à ride)
Maddalè: Aiò! Andate à piglià duie lezziò di cumedia! Si vede ch’è vo a fate à posta! Cusì mancu i topi anu a paura!

· Fiuretta : Ciò… ciò… ciò… ciò…

· Marcu : Ci vole à fà li crede ch’è no pinsemu ch’ellu hà basgiatu e nostre donne…

· Nappone : Iè, femu cusì : (dendu un esempiu) “Allora o Carlù, pare ch’è tù avessi prufittatu ch’è no eramu à caccia, sì ghjuntu quì è ai basgiatu a mo moglia ?”

· Ghjannettu : Iè è dopu u tichjemu di colpi!

· Mariaseppa : Ah innò! Avemu dettu di nò, o Ghjannè ! ùn ci vole micca à minà lu!

· Ghjannettu : (à pena dillusu) Bon d’accordu và bè…

· Marcu : Andemu allora ?

· Fiuretta : Nnn… nnn… nò… nò… nò… è NÒ ! Avà state mi à sente ! A… a… aghju una nutizia impurtantissima per voi è per Car… Carluchju… Un ghjornu cun Rusina an… andemu à u Ca… Casino. Dunque femu e nostre spese, spassighjemu ind’è i “raillon”,  passemu a… a “cai…” “cai…” à a “caisse” è prime d’andà ci ne an… andemu à… à u Tabaccu. Con… Compru u ghjurnale è Rusina sì piglia trè ghjochi per grattà. Ci n’andemu è nantu à… à u ritornu sì mette à… à mughjà cu… cum’è una scema : “sò ricca ! sò ricca !” A… Avia guadantu 700 000 € !

· Ghjannettu, Mariaseppa, Marcu, Memmetta, Maddalè è Nappone : Avà ?! 

· Nappone : Allora anu da finisce inseme…

· Maddalè : Sè Carluchju impara què…

· Memmetta : Hà da cascà innamuratu di Rusina subbitu subbitu… 

Scena 7 : Ghjannettu, Marcu è Nappone volenu impaurisce à Carluchju :

(Carluchju facendu u giru di a tavula pè ùn lacà si agguantà)

· Ghjannettu : O Carlù !

(Carluchju trasalta)

· Marcu : Và bè ?

· Carluchju (impauritu) : Iè… heu… è voi ?

· Nappone : Iè, o Carlù, và bè, è tù sì sicuru d’andà bè ?

· Carluchju : Iè… heu… iè và bè…

· Ghjannettu : Chì ai ?

· Carluchju : Nunda, ùn aghju nunda, perchè ?

· Nappone : Sì appena biancu…

· Marcu : Iè và bè, per esse biancu hè veramente biancu.

· Ghjannettu : Pare tuttu un “cachet d’Efferalgan”

· Carluchju : Forse sò malatu…

· Ghjannettu : Malatu ?

· Carluchju : Iè, avete vistu stu tempu ? Cambia tutte e seconde, un colpu caldu, un colpu frescu, un colpu…

· Ghjannettu (chì sì face ritene da Marcu è Nappone) : Un colpu ?!

· Marcu : Avà fà la finita o Carlù ! Sapemu ciò ch’è tù ai fattu !

· Carluchju : Hein ? Eiu? Ma ch’aghju fattu ? Ùn aghju fattu nunda! 
· Nappone : O Carlù, arresta ti di muntà ci a sega. Fà la finita! A cumedia hè finita! Ai capitu? Finita!
· Carluchju : Nò, veramente ùn aghju fattu nunda… 

· Ghjannettu (annerbatu) : Stà zittu !

· Marcu : E donne anu palisatu. Anu dettu tuttu…

· Carluchju : Tu... tu... tu...Tuttu ?

· Nappone : Iè o Carlù, tuttu.

· Carluchju : A… heu… dunque… heu… allora… heu… sapete ?

· Ghjannettu : Iè sapemu !

· Carluchju : Tu... tu... tu...Tuttu ? Sappete tuttu ?

· Marcu : Sapemu tuttu…

· Ghjannettu (vulendu minà lu) : Ai basgiatu a mo donna, bruttu porcu!
· Nappone (mustrendu à Marcu è à ellu) : È ancu e nostre moglie, o furdanò!
· Carluchju (impauritu) : Ah nò ùn hè micca vera !

· Ghjannettu : Cume ùn hè micca vera ?!

· Marcu : O Carlù, veramente, avà hè compia! … Avà vulemu a verità.

· Carluchju : A verità ? Iè… heu… subbitu… 

· Nappone : Ti stemu à sente.

· Carluchju : Dunque… heu… Mariaseppa, Fiuretta, Memmetta è Maddalè… heu… mi anu muntatu a sega annantu à un affare nantu à Rusina. Perchè chì Rusina... capite... è po dopu... elle,  è dunque dopu, per piacè! Fate pianu! ùn mi minate micca, e vostre moglie mi anu dettu... a verità... ch’o era… heu… un bbè... bè.. bè bellu maschju, un tippu cumu ci vole... un tippu bè quoi! Un pezzò di tippu “canon”... è eiu ùn sapia chì dì, ùn sapia chì fà... (cerca à fà svià a cunversazione) Chì fà? Chì fà? Chì ci si pò fà? A cunniscite? (impauritu, eccu ch’ellu mette à cantà Chì fà?di una manera strana) ma dopu site ghjunti è l’affare s’hè compiu quì. 

· Marcu : Ah, l’affare s’hè compiu quì ? È i basgi ?

· Ghjannettu : Iè è i basgi ?!

· Carluchju (tonu di supplica) : Nò què a vi ghjurgu ùn hè micca vera, per piacè ùn mi minate micca, ùn hè micca vera… 
· Ghjannettu (pichja un colpu in terra) : Iè, và bè, avemu capitu !

· Marcu : Alè! Avà pianta! 
· Carluchju : Iè, Iè.

· Nappone : Dì mi à pena... o Carlù

· Carluchju : Iè, o Nappò. Chì ci hè? Chì voli? Chì possu fà per fà ti piacè?
· Nappone : Vogliu dumandà ti solu una cosa. Cosa era stu cosu cun Rusina ?

· Carluchju : Oh ma nunda! Una scimità... Nunda d’impurtantissimu…

· Marcu : Veramente ?

· Carluchju (cumincendu à parte) : Iè, vi cunteraghju iss’affare un’altra volta, ùn ghjè veramente nunda… 

· Marcu : Ma quantunque, quantunque, issa Rusina hè una bella zitella quantunque..

· Carluchju: Bella bella... 

· Nappone : Allora, ti piace o ùn ti piace?

· Carluchju (suspettosu): Vene à dì chì eiu, e donne...

· Nappone : Ma allora, sì praticu o ùn sì praticu...

· Carluchju (prudentissimu è alluntanendu si sempre): È chì n’aghju da sapè, eiu, u curciarellu?

· Marcu : D’accordu, o Carlù, aghju capitu. Peccatu...

· Carluchju (piantendu) : Cumu cumu? Peccatu? Perchè peccatu? 

· Nappone : Peccatu chì s’è tù fussi statu più attenziunatu per Rusina...

· Marcu : Iè o Carlù, peghju per tè, perchè Rusina hà a muneta…

· Carluchju (vultendu in furia) : Hein ? Cumu cumu! Ch’avete dettu ?! 

· Nappone: Rusina hè carca a soli ! Hà vintu à u Bingo, sai u ghjocu chì si gratta?

· Ghjannettu: Ma eiu a sò avà qual’hè chì s’hà da grattà! (scaccani)
· Carluchju : Nò ?! Piola! Maladettu à mè! Sangula miseria assassina!... Ma aghju andà à scusà mi… heu… iè… aghju da fà què. È cusì dopu ci mariteremu, compreremu e vitture, e camisge Hugo Boss, e Rolex, i palazzi, e Ferrari, è anderemu à Las Vegas, chì eiu… sapite eiu ? aghju fattu 15 anni di Poker ! È quandu era in Las Vegas...
(Pianta videndu ch’ellu hè firmatu solu è sorte)
Scena 8 : Imparendu chè a so cara Rusina si hà da marità cù Carluchju, Fiffinu sì face torna un lamentu :

Induve hè a mio Rusina
Face un'ora ch'o la cercu

Induve hè a mio regina

L'avia trovu è l'aghju persa
Questa macagna mi dispiace
Chì m'accade ogni sera 
Cusì ùn trovu più pace
Cusì erru in sta terra

È voi qui aiutate mi

Ùn avete mancu a vergogna

Di guardà mi è di lascià mi

Sò notte è ghjorni ch’o mi lagnu

Ssu mondu tetru hè bughjigosu
Ma aghju in core lu ricordu
Di lu so visu armuniosu
È li penseri mi ne scordu.

